PLENO DO DÍA  7 DE NOVEMBRO DE 2006
Debate de totalidade do Proxecto de lei do Plan galego de estatística 2007
Polo Grupo Parlamentario dos Socialistas de Galicia, ten a palabra o señor Fernández Leiceaga.

O señor FERNÁNDEZ LEICEAGA: Bos días, señora presidenta. 

Señores deputados, a verdade é que eu coincido coa primeira parte da intervención do señor Orza, ¿non? Eu creo que en termos comparativos con outras comunidades autónomas todos podemos estar de acordo en que hai unha certa consolidación na produción estatística en Galicia. A lei do ano 1988, os dous planos plurianuais que foron aprobados por este Parlamento, os máis de dez programas anuais, o IGE, o Consello Galego de Estatística, etc., son desde o punto de vista noso normativo, senón fáctico e institucional, hai unha consolidación, que ademais ten que ver coas nosas competencias exclusivas en materia de estatísticas de interese para a Comunidade Autónoma, aínda que, como é ben sabido, hai un ámbito competencial tamén exclusivo, por parte do Estado, paralelo a este. 

Pero esta constatación ou esta coincidencia non nos pode evitar que tamén todos coñezamos cales son as dificultades que ten o subsistema estatístico autonómico. Algunhas foron xa sinaladas: A escasa consolidación dos órganos estatísticos existentes nas consellerías ou en organismos autónomos dependentes da Xunta de Galicia; as complicadas relacións co INE, en moitas ocasións porque o Instituto Nacional de Estatística ten unha visión digamos antiga das relacións cos órganos estatísticos das comunidades autónomas, pero a veces tamén porque hai –sobre todo nalgunhas comunidades autónomas– dificultades para entender o papel que pode ter o INE no conxunto do sistema estatístico español; a inadecuación da oferta estatística da Comunidade Autónoma ás demandas cambiantes da propia Administración e da sociedade, pois non hai –e, sen dúbida, aquí concordamos todos– o suficiente compromiso de actividade estatística, de oferta estatística, coa investigación, a innovación e o desenvolvemento tecnolóxico, por exemplo, ou non hai –sen dubida aquí tamén concordamos todos– a suficiente atención á avaliación estatística das cuestións territoriais ou medio ambientais. Isto non existe, isto é unha eiva fundamental da oferta actual. 

E, por último, como xa foi sinalado, e moi brevemente, o incumprimento do plan. O plan intenta, intentou, os plans anteriores intentaron determinar que era o que se ía facer, pero encontrámonos con que fixéronse cousas que non estaban no plan e deixaron de facerse moitas outras cousas que si estaban.

Ben, todo isto configura unha serie de debilidades do sistema estatístico autonómico que non debemos descoñecer. Por tanto, na presentación desta lei do Plan galego de estatística para os próximos anos se intenta dar resposta a estas cuestións.

En relación co INE, eu creo que se abre un período dunhas novas relacións co INE. Pois recentemente o INE encargou a unha serie de expertos, a un grupo de expertos, a elaboración dun documento que intentase definir as liñas de evolución da estatística pública española –Estado, comunidades autónomas e, en todo, caso, administracións locais–, e a verdade é que compartimos as conclusións deste estudo do grupo de expertos que, digamos, insinúan un avance substancial no que podemos chamar federalismo estatístico. Pero, claro, esto está por construír, e por tanto non podemos pretender –esta é a primeira conclusión básica– que a través do plan definamos de xeito unilateral as nosas relacións co INE. Estas terán que ser obxecto de relacións de carácter bilateral INE/comunidades autónomas que non están suficientemente avanzadas, e terán que ser obxecto, ademais, dun concerto multilateral cos órganos estatísticos das restantes comunidades autónomas. Así é como podemos construír un sistema estatístico español eficaz e que garante, digamos, a optimización dos recursos e a calidade na produción estatística. 

Un segundo problema ten que ver –digamos– coa adecuación ás demandas de cambio. Puxo o acento, a portavoz do BNG, na existencia dun proceso participativo na elaboración deste novo plan. Sen dubida a través do Consello Galego de Estatística e a través das consellerías, dos traballos coas consellerías, ao novo plan chegaron as demandas que, nacidas na sociedade civil, pero nacidas tamén na propia Administración, obrigan a facer un cambio en profundidade da oferta estatística das comunidades autónomas. Vou poñer só un exemplo, para non irme demasiado en tempo. Na estrutura produtiva, no anterior plan, había arredor de 74 operacións estatísticas ligadas á estrutura produtiva, pero fíxense vostedes, en sectores tan importantes como a silvicultura e a explotación forestal, en sectores tan importantes como o transporte ou en sectores tan importantes como a construción, que sen dubida ten un peso hoxe en día, en termos de aportación ao PIB ou ao emprego, que supera o de sectores como o agrario, resulta que non tíñamos ningunha operación estatística. E, en cambio, tíñamos simultaneamente dúas operacións estatísticas nun sector que merece a atención, pero dúas operacións estatísticas para o sector avícola, por exemplo, pois parece que había unha oferta un tanto desequilibrada. Ben, isto hai que corrixilo, pero, sen dúbida, a maior profundidade de cambio, podemos pedirlle ao plan menor esixencia de concreción previa.

En terceiro lugar, a organización estatística. O plan propón –e isto parece moi razoable– reforzar o papel central do Instituto Galego de Estatística como elemento central do sistema, elemento regulador e garante da súa calidade, para que a produción estatística que exista, fágaa o IGE no caso de estatísticas transversais ou de estatísticas de síntese, ou fágana as consellerías, cumpra o código de boas prácticas europeo nos aspectos metodolóxicos, de procesos, etc. Isto, sen dúbida, está así no plan, pero simultaneamente o plan obriga tamén a reforzar –a crear onde non existan e, se non, a reforzar– os órganos estatísticos das consellerías, á constitución de unidades descentralizadas que se encargarán de máis operacións que antes. 

Para rematar, os aspectos concretos do plan que merecen destacarse tamén moi brevemente teñen que ver, pois, por exemplo, coa pertinencia de incluír como campos de interese preferentes o territorio, o medio ambiente ou innovación; coa referencia aos criterios de xénero na produción estatística, que é unha innovación que merece ser destacada; ou fomentar un uso máis eficiente dos rexistros administrativos, que esixe, entre outras cousas, que desde o principio, desde a propia definición dos rexistros, se teña en conta que un dos seus [...] vai ser, sen dubida, a produción estatística; ou nos obxectivos instrumentais, que a oferta estatística sexa un servizo... perdón, teña como un dos seus medios a electrónica ou a referencia territorial da información estatística. 

O noso grupo, para rematar, cree que este proxecto debe ser tomado en consideración. Sen dúbida, como toda obra humana é mellorable, e aquí esperamos encontrar, ao longo do trámite de emendas parciais, o acordo do PP para melloralo en tres direccións, que recollen algunhas das preocupacións manifestadas polo portavoz do Grupo Popular: Precisar aínda máis as metas de información estatística, para que esta lei comprometa máis a acción do Goberno; reforzar o papel do Parlamento na consideración dos programas anuais, o cal nos permitirá entrar a discutir qué se fai ou qué non se fai; e, en terceiro lugar, reforzar o papel do Instituto Galego de Estatística como garante do funcionamento e da calidade do plan e os seus resultados.

Neste sentido, fago unha chamada a traballar conxuntamente no trámite de emendas parciais para conseguir esta mellora, pero anúnciolles que vamos a votar a favor da toma en consideración deste proxecto de lei.

Moitas gracias.
